
КОМИ РЕСПУБЛИКАСА ГОСУДАРСТВЕННÖЙ СÖВЕТЛÖН ШУÖМ

Ылі Войвыв районъясын да накöд öткодялöм местаясын олысь гражданалы гарантияяс кузя (кöть кутшöм эмбур формаа организацияясын медводдза уджалан лунсянь удждон дорö том йöзлы тырвыйö прöчентнöй сьöм содтöд мынтан юкöнын) Россия Федерацияса Федеральнöй Собраниелöн Государственнöй Дума, Россия Федерацияса Правительство дорö Коми Республикаса Государственнöй Сöветлöн Шыöдчöм йылысь
Коми Республикаса Государственнöй Сöвет шуис:
1. Примитны Ылі Войвыв районъясын да накöд öткодялöм местаясын олысь гражданалы гарантияяс кузя (кöть кутшöм эмбур формаа организацияясын медводдза уджалан лунсянь удждон дорö том йöзлы тырвыйö прöчентнöй сьöм содтöд мынтан юкöнын) Россия Федерацияса Федеральнöй Собраниелöн Государственнöй Дума, Россия Федерацияса Правительство дорö Коми Республикаса Государственнöй Сöветлысь Шыöдчöм (содтыссьö).

2. Мöдöдны тайö Шуöмсö да Шыöдчöмсö Россия Федерацияса Федеральнöй Собраниелöн Государственнöй Думаö, Россия Федерацияса Правительстволы.

3. Шыöдчыны Россия Федерация субъектъяслöн государственнöй власьт законодательнöй (бöрйöм) органъяс дорö корöмöн ошкыны тайö Шыöдчöмсö. 

4. Тайö Шуöмыс вынсялö сійöс примитан лунсянь.

Ылі Войвыв районъясын да накöд öткодялöм местаясын олысь гражданалы гарантияяс кузя (кöть кутшöм эмбур формаа организацияясын медводдза уджалан лунсянь удждон дорö том йöзлы тырвыйö прöчентнöй сьöм содтöд мынтан юкöнын) Россия Федерацияса Федеральнöй Собраниелöн Государственнöй Дума, Россия Федерацияса Правительство дорö Коми Республикаса Государственнöй Сöветлöн 
ШЫÖДЧÖМ

"Ылі Войвыв районъясын да накöд öткодялöм местаясын уджалысь да олысь йöзлы государственнöй гарантияяс да компенсацияяс йылысь" 1993 во февраль 19 лунся 4520-I №-а Россия Федерацияса Оланпаслöн 11 статьяса воддза редакция серти, коді уджаліс 2004 во август 22 лунся 122-ФЗ №-а Федеральнöй оланпас вынсявтöдз, том йöзлы (30 арöсöдз) Ылі Войвыв районъясын да накöд öткодялöм местаясын медводдза уджалан лунсянь удждон дорö тырвыйö сетсис прöчентнöй сьöм содтöд сэк, кор найö олісны индöм районъясын да местаясын вит воысь эз этшаджык.
"Ылі Войвыв районъясын да накöд öткодялöм местаясын уджалысь да олысь йöзлы государственнöй гарантияяс да компенсацияяс йылысь" Россия Федерацияса Оланпаслöн 1 да 3 статьяяс серти Ылі Войвыв районъясын да накöд öткодялöм местаясын уджалысь да олысь йöзлы гарантияяс да компенсацияяс организацияясын, кодъяс финансируйтсьöны Россия Федерация субъектъяслöн бюджетъясысь,  урчитсьöны Россия Федерация субъектъяслöн оланпанпасъясöн, вылынджык индöм Россия Федерацияса Оланпасöн индöм случайяс кындзи.

Коми Республикаса Оланпас серти том йöзлы (30 арöсöдз) – организацияясса уджалысьяслы, кодъясöс финансируйтöны Коми Республикаса республиканскöй бюджетысь, Ылі Войвыв районъясын да накöд öткодялöм местаясын медводдза уджалан лунсянь удждон дорö тырвыйö сетсьö прöчентнöй сьöм содтöд сэк, найö кö олісны индöм районъясын да местаясын вит воысь эз этшаджык. Ылі Войвыв районъясын да накöд öткодялöм местаясын  вит восьыс абу этшаджык олöмыс артавсьö индöм районъясын да местаясын абу öти кадö олöм вылö видзöдтöг, та дырйи олан кадыс öтлаавсьö.

Но 30 арöс тыртöм том уджалысьяс вылö Ылі Войвыв районъясса да накöд öткодялöм местаясса организацияясын, кодъяс финансируйтсьöны Россия Федерацияса федеральнöй бюджетысь, меставывса бюджетъясысь, бюджетнöй сфераö пырттöм организацияса уджалысьяс вылö тайö нормаыс оз паськав, мый сувтöдö найöс оз öткодь условиеясö республиканскöй учреждениеясын уджалысь том йöзкöд.
"Ылі Войвыв районъясын да накöд öткодялöм местаясын уджалысь да олысь йöзлы государственнöй гарантияяс да компенсацияяс йылысь" Россия Федерацияса Оланпаслöн 1 статьяса медводдза юкöн серти тайö Оланпаслöн выныс паськалö йöз вылö, кодъяс уджалöны медалöмöн пыр либö недыр кад Ылі Войвыв районъясса да накöд öткодялöм местаясса организацияясын эмбур форма вылö видзöдтöг да на вылö, кодъяс олöны индöм районъясын да местаясын.

Сідзкö, вылынджык индöм Оланпасö вежсьöмъяс пыртöмыс отсалас бöр сетны том йöзлы 30 арöс тыртöдз, кодъяс уджалöны Ылі Войвыв районъясса да накöд öткодялöм местаясса организацияясын эмбур форма вылö видзöдтöг, удждон мынтöм кузя социальнöй гарантияяс.
Россия Федерацияса субъектъяс, кодъяс пырöны Ылі Войвыв районъясö да накöд öткодялöм местаясö (Карелия Республика, Ханты-Мансийскöй да Ямало-Ненецкöй автономнöй кытшъяс, Камчатскöй, Мурманскöй, Сахалинскöй обласьтъяс, Красноярскöй край), мöдöдісны законодательнöй водзмöстчöмъяс да шыöдчöмъяс Россия Федерацияса Федеральнöй Собраниелöн Государственнöй Думаö да Россия Федерацияса Правительствоö тайö могъяссö решитöм кузя вöзйöмъясöн.
Вылынджык гижöмсö артыштöмöн, том уджалысьяслы удждон мынтöм кузя социальнöй торъялöм бырöдöм могысь, Коми Республикаса Государственнöй Сöвет ёна корö ыджыдджык тöдчанлун сетны Ылі Войвыв районъясса да накöд öткодялöм местаясса организацияясын эмбур форма вылö видзöдтöг медводдза уджалан лунсянь удждон дорö тырвыйö прöчентнöй сьöм содтöд сетöмсö быть решитöм вылö.

